
 
ქალაქ ქუთაისის მუნიციპალიტეტის საკრებულოს

დადგენილება №123

2016 წლის 27 იანვარი

ქ. ქუთაისი

 
„ქალაქ ქუთაისის მუნიციპალიტეტის საკრებულოს რეგლამენტის დამტკიცების შესახებ“ ქალაქ

ქუთაისის მუნიციპალიტეტის საკრებულოს 2014 წლის 14 ივლისის № 1 დადგენილებაში ცვლილების
შეტანის თაობაზე

საქართველოს ორგანული კანონის „ადგილობრივი თვითმმართველობის კოდექსი“ 24-ე მუხლის პირველი
პუნქტის „ბ.ა“ ქვეპუნქტის, ნორმატიული აქტების შესახებ“ საქართველოს კანონის მე-20 მუხლის მე-4
პუნქტისა  და საქართველოს ზოგადი ადმინისტრაციული კოდექსის 63-ე მუხლის საფუძველზე, ქალაქ
ქუთაისის მუნიციპალიტეტის საკრებულო ადგენს:
მუხლი 1
შეტანილ იქნეს ცვლილება „ქალაქ ქუთაისის მუნიციპალიტეტის საკრებულოს რეგლამენტის დამტკიცების
შესახებ“ ქალაქ ქუთაისის მუნიციპალიტეტის საკრებულოს 2014 წლის 14 ივლისის №1 დადგენილებაში
/w.w.w.matsne.gov.ge 16.07.2014. 010250040.35.123.016211/, კერძოდ, დადგენილების დანართის:
1. მე-3 მუხლის  მე-4 პუნქტის  „დ“ ქვეპუნქტი ამოღებულ იქნეს.

2.  მე-3 მუხლის  მე-4 პუნქტის  „ე“ ქვეპუნქტი ჩამოყალიბდეს „დ“ ქვეპუნქტად:

„დ) ადგილობრივი თვითმმართველობის მოხელეთა საკონკურსო – საატესტაციო კომისიის თავმჯდომარის
დანიშვნა.“

3. მე-3 მუხლის მე-7 პუნქტის „ბ“ ქვეპუნქტი ამოღებულ იქნეს. აღნიშნულიდან გამომდინარე, ამ პუნქტის „გ“,
„დ“, „ე“, „ვ“, „ზ“, „თ“. „ი“, „კ“, „ლ“ ქვეპუნქტები გადაინომროს შესაბამისად, „ბ“, „გ“, „დ“, „ე“, „ვ“, „ზ“, „თ“. „ი“,
„კ“ ქვეპუნქტებად.

4. მე-13 მუხლის მე-4 პუნქტის „გ“ ქვეპუნქტი შეიცვალოს და ჩამოყალიბდეს შემდეგი რედაქციით:

„გ) სასამართლომ უგზო–უკვლოდ დაკარგულად აღიარა, გარდაცვლილად გამოაცხადა ან მხარდაჭერის
მიმღებად ცნო, თუ სასამართლოს გადაწყვეტილებით სხვა რამ არ არის განსაზღვრული;“

5. მე-13 მუხლის მე-4 პუნქტის „ე“ ქვეპუნქტი შეიცვალოს და ჩამოყალიბდეს შემდეგი რედაქციით:

ე) „არასაპატიო მიზეზით, ზედიზედ, 6 თვის განმავლობაში არ მონაწილეობდა საკრებულოს მუშაობაში –
საკრებულოს მიერ შესაბამისი გადაწყვეტილების მიღების მომდევნო დღიდან“;

6. მე-13 მუხლის მე-5 პუნქტი შეიცვალოს და ჩამოყალიბდეს შემდეგი რედაქციით:

„5. საკრებულო, საკრებულოს წევრის უფლებამოსილების ვადამდე შეწყვეტის საკითხზე გადაწყვეტილებას
იღებს საკრებულოს იურიდიულ საკითხთა  კომისიის წარდგინების (დასკვნის) საფუძველზე.“

7. მე-16 მუხლი შეიცვალოს და ჩამოყალიბდეს შემდეგი რედაქციით:

„მუხლი 16. საკრებულოს წევრის უფლებამოსილების განხორციელებასთან დაკავშირებული ხარჯების
ანაზღაურება

1. საკრებულოს წევრს, რომელიც არ არის საკრებულოს თანამდებობის პირი, საკრებულოს თავმჯდომარის
ინდივიდუალური ადმინისტრაციულ–სამართლებრივი აქტით განსაზღვრული ლიმიტის ფარგლებში ქალაქ
ქუთაისის მუნიციპალიტეტის ბიუჯეტიდან უნაზღაურდება საკრებულოს წევრის უფლებამოსილების
განხორციელების მიზნით გაწეული ხარჯები.

2. საკრებულოს წევრის, რომელიც არ არის საკრებულოს თანამდებობის პირი,  ასანაზღაურებელი ხარჯების
ყოველთვიური რაოდენობა არ უნდა აღემატებოდეს საკრებულოს თავმჯდომარის თანამდებობრივი სარგოს
მაქსიმალური ოდენობის 15%-ს. ასანაზღაურებელი ხარჯების ყოველთვიურ რაოდენობაში არ ითვლება
სამსახურებრივი მივლინების ხარჯები. საკრებულოს წევრის სამსახურებრივ მივლინებასთან დაკავშირებული
ხარჯების ანაზღაურებაზე ვრცელდება საქართველოს კანონმდებლობით საჯარო მოსამსახურის მივლინების
ხარჯების ანაზღაურებისათვის დადგენილი წესები.

3. დაუშვებელია მუნიციპალიტეტის საკრებულოს წევრისთვის ხარჯების ანაზღაურება პრემიებისა და
დანამატების სახით.“

8. მე-17 მუხლის მე-2 პუნქტის „რ“ ქვეპუნქტი შეიცვალოს და ჩამოყალიბდეს შემდეგი რედაქციით: 

„რ) ამტკიცებს საკრებულოს აპარატის შინაგანაწესს, აპარატის თანამშრომელთა თანამდებობრივ
ინსტრუქციებს, აგრეთვე, საკრებულოს აპარატის მოხელეთა დამატებით საკვალიფიკაციო მოთხოვნებს;“

9. 54-ე მუხლის 1-ლი პუნქტი შეიცვალოს და ჩამოყალიბდეს შემდეგი რედაქციით:

„1. საკრებულოს სხდომა იწყება  არაუადრეს, 10 საათისა და მთავრდება 18 საათზე.“

10. 90-ე მუხლის 1-ლი და მე-2 პუნქტები შეიცვალოს და  ჩამოყალიბდეს შემდეგი რედაქციით:

„1. საანგარიშო წლის მუნიციპალიტეტის ბიუჯეტის შესრულების ანგარიშს საკრებულოს წარუდგენს მერი
საბიუჯეტო წლის დამთავრებიდან არა უგვიანეს 2 თვის ვადაში.“

„2. საკრებულოს აპარატი რეგისტრაციაში ატარებს საანგარიშო წლის მუნიციპალიტეტის ბიუჯეტის
შესრულების ანგარიშს და საკრებულოსათვის მისი წარდგენიდან 10 დღის ვადაში რეგლამენტის 134-ე
მუხლით დადგენილი წესით აქვეყნებს საჯარო განხილვისათვის.“

11. 92-ე მუხლი შეიცვალოს და ჩამოყალიბდეს შემდეგი რედაქციით:

„მუხლი 92. მუნიციპალიტეტის სახელით ხელშეკრულებების დადება

1. საკრებულოს უფლებამოსილებას განეკუთვნება საქართველოს ორგანული კანონით „ადგილობრივი
თვითმმართველობის კოდექსი“ გათვალისწინებულ შემთხვევაში, მერის წარდგინებით დაამტკიცოს
მუნიციპალიტეტის სახელით დადებული ხელშეკრულება, აგრეთვე, მისცეს თანხმობა ისეთი გარიგების
დადებაზე, რომლის ღირებულება აღემატება მუნიციპალიტეტის ბიუჯეტის გადასახდელების 5 პროცენტს.

2. ინიციატორი, მუნიციპალიტეტის სახელით ხელშეკრულების დადების შესახებ, აგრეთვე ისეთი გარიგების
დადებაზე, რომელთა ღირებულება აღემატება თვითმმართველი ერთეულის ბიუჯეტის გადასახდელების 5%-
ს,  შეიძლება იყოს მხოლოდ მერი.

3. საკრებულო უფლებამოსილია ხელშეკრულების/გარიგების პროექტის განხილვისას, საკუთარი
გადაწყვეტილებით შეიტანოს მასში შესაბამისი ცვლილებები და დამატებები. საკრებულო, ასევე
უფლებამოსილია ხელშეკრულება დაამტკიცოს ან გარიგების დადებაზე მერს მისცეს თანხმობა გარკვეული
პირობების დაწესებით. პირობების შეცვლის შემთხვევაში, მერი ვალდებულია ხელახლა ითხოვოს ამ
ხელშეკრულების დამტკიცება ან თანხმობა ამ გარიგების დადებაზე.

4. ხელშეკრულების დამტკიცებისა თუ გარიგების დადების შესახებ თანხმობის მიცემაზე გადაწყვეტილება
მიიღება სხდომაზე დამსწრე საკრებულოს წევრთა ნახევარზე მეტით, მაგრამ არანაკლებ, სიითი
შემადგენლობის 1/3-ისა.

5. მერის მიერ ხელშეკრულებისა თუ გარიგების დადება ხდება საქართველოს ორგანული კანონით
„ადგილობრივი თვითმმართველობის კოდექსი“ და საქართველოს ზოგადი ადმინისტრაციული კოდექსით
დადგენილი წესით.“

12. 94-ე მუხლი ამოღებულ იქნეს.

13. 119-ე მუხლის 1-ლი და მე-3 პუნქტები შეიცვალოს და ჩამოყალიბდეს შემდეგი რედაქციით:

„1. საკრებულო უფლებამოსილია საკრებულოს განკარგულების საფუძველზე, შექმნას საზოგადოებრივი

დარბაზი მუნიციპალიტეტის ტერიტორიაზე მოქმედი სამეწარმეო და არასამეწარმეო (არაკომერციული)
იურიდიული პირების წარმომადგენლებისაგან.“

„3. საზოგადოებრივი დარბაზი (მისი არსებობის შემთხვევაში) შეიძლება მოწვეულ იქნეს საკრებულოს
თავმჯდომარის ბრძანებით, თვეში ერთხელ მაინც.“

14. 120-ე მუხლი შეიცვალოს  და ჩამოყალიბდეს შემდეგი რედაქციით:

„მუხლი 120.  პეტიცია

1. პეტიცია წარმოადგენს საკრებულოსთვის მუნიციპალიტეტის ტერიტორიაზე რეგისტრირებულ მოქალაქეთა
წერილობით ან ელექტრონულ მიმართვას.

2. პეტიციის სახით შეიძლება წარდგენილ იქნეს:

ა) ნორმატიული ადმინისტრაციულ-სამართლებრივი აქტის პროექტი;

ბ) მოსამზადებელი ნორმატიული ადმინისტრაციულ-სამართლებრივი აქტის პროექტის ძირითადი
პრინციპები ან კონკრეტული წინადადებები;

გ) მუნიციპალიტეტისთვის ან/და დასახლებისთვის საერთო მნიშვნელობის პრობლემებიდან გამომდინარე
საკითხების საკრებულოს სხდომაზე შესწავლის, განხილვისა და გადაწყვეტის მოთხოვნა.

3. პეტიცია იწერება და შეიტანება  საკრებულოს თავმჯდომარის სახელზე.

4. პეტიციის წარდგენის უფლება აქვთ შემდეგ სუბიექტებს:

ა) მუნიციპალიტეტის ტერიტორიაზე რეგისტრირებულ ამომრჩეველთა არანაკლებ, 1%-ს;

ბ) დასახლების საერთო კრებას (შემდგომ - საერთო კრება).

5. მუნიციპალიტეტის ტერიტორიაზე რეგისტრირებულ ამომრჩეველთა მიერ  წარდგენილი  პეტიციის
განხილვის თაობაზე განცხადება  უნდა შეიცავდეს:

ა) შესაბამისი განცხადების ტექსტს;

ბ) პეტიციის განხილვის  თაობაზე  განცხადების  წარმდგენი სუბიექტის მომხსენებლის /მომხსენებლების
(არაუმეტეს 3 პირისა), სახელს, გვარს, მისამართს, საკონტაქტო ტელეფონის ნომერს (არსებობის შემთხვევაში)
და საქართველოს მოქალაქის პირადობის დამადასტურებელი დოკუმენტის ასლს;

გ) პეტიციის წარდგენის თარიღს;

დ) ამ მუხლის მე-2 პუნქტის „ა“ ქვეპუნქტით გათვალისწინებულ შემთხვევაში, ნორმატიული
ადმინისტრაციულ-სამართლებრივი აქტის პროექტს;

ე) ამ  მუხლის მე-2 პუნქტის „ბ“ ქვეპუნქტით გათვალისწინებულ შემთხვევაში, მოსამზადებელი ნორმატიული
ადმინისტრაციულ-სამართლებრივი აქტის პროექტის ძირითად პრინციპებს ან კონკრეტულ წინადადებებს;

ვ) ამ მუხლის მე-2 პუნქტის „გ“ ქვეპუნქტით გათვალისწინებულ შემთხვევაში, მუნიციპალიტეტისთვის ან/და
დასახლებისთვის საერთო მნიშვნელობის პრობლემებიდან გამომდინარე საკითხების საკრებულოს სხდომაზე
შესწავლის, განხილვისა და გადაწყვეტის  კონკრეტულად ჩამოყალიბებულ მოთხოვნას და შესაბამის
დასაბუთებას.

ზ) ამ მუხლის მე-4 პუნქტის „ა“ და „ბ“ ქვეპუნქტებით გათვალისწინებულ შემთხვევაში, მუნიციპალიტეტის
ტერიტორიაზე რეგისტრირებული პეტიციის წარმდგენი ამომრჩევლების სიას, რომელიც უნდა  შეიცავდეს 
შესაბამისი  მუნიციპალიტეტის ტერიტორიაზე რეგისტრირებული ამომრჩევლის სახელს, გვარს, დაბადების
თარიღს (რიცხვი, თვე, წელი), საქართველოს მოქალაქის პირად ნომერს, რეგისტრაციის ადგილს და
ხელმოწერას.

6. საერთო კრების მიერ  წარდგენილი პეტიციის განხილვის თაობაზე განცხადება უნდა შეიცავდეს:

 ა) შესაბამისი განცხადების ტექსტს;

ბ) პეტიციის წარდგენის თარიღს;

გ) დასახლების საერთო კრების რჩეულის (შემდგომში - რჩეულის) ან საერთო  კრების უფლებამოსილი პირის
ხელმოწერას;

დ) ამ მუხლის მე-2 პუნქტის „ა“ ქვეპუნქტით გათვალისწინებულ შემთხვევაში, ნორმატიული
ადმინისტრაციულ-სამართლებრივი აქტის პროექტს;

ე) ამ მუხლის მე-2 პუნქტის „ბ“ ქვეპუნქტით გათვალისწინებულ შემთხვევაში, მოსამზადებელი ნორმატიული
ადმინისტრაციულ-სამართლებრივი აქტის პროექტის ძირითად პრინციპებს ან კონკრეტულ წინადადებებს,

ვ) ამ მუხლის მე-2 პუნქტის „გ“ ქვეპუნქტით გათვალისწინებულ შემთხვევაში, მუნიციპალიტეტისთვის ან/და
დასახლებისთვის საერთო მნიშვნელობის პრობლემებიდან გამომდინარე საკითხების საკრებულოს სხდომაზე
შესწავლის, განხილვისა და გადაწყვეტის  კონკრეტულად ჩამოყალიბებულ მოთხოვნას და შესაბამის
დასაბუთებას.

7. მუნიციპალიტეტის ტერიტორიაზე რეგისტრირებული ამომრჩევლები, ან საერთო კრების უფლებამოსილი
პირი, ამ მუხლით განსაზღვრულ საკითხებზე, პეტიციის განხილვის თაობაზე განცხადებას თანდართულ
მასალებთან ერთად წარადგენს საკრებულოში. პეტიციის განხილვის თაობაზე განცხადებას არეგისტრირებს
საკრებულოს აპარატი.

8. ამ მუხლის მე-4 პუნქტის „ა“ და „ბ“ ქვეპუნქტებით  განსაზღვრულ შემთხვევაში პეტიციის განხილვის
თაობაზე განცხადების წარდგენისას:

ა) საკრებულოს აპარატი პეტიციის წარდგენიდან 3 სამუშაო დღის ვადაში პეტიციის წარმდგენი სუბიექტის
მომხსენებელს/მომხსენებლებს გადასცემს პეტიციის განხილვის თაობაზე განცხადების რეგისტრაციის
მოწმობას. რეგისტრაციაში გატარებაზე უარი დასაშვებია, თუ დარღვეულია ამ მუხლით დადგენილი
მოთხოვნები ან/და პეტიციით გათვალისწინებული საკითხის გადაწყვეტა არ განეკუთვნება
მუნიციპალიტეტის უფლებამოსილებას;

ბ) საკრებულოს აპარატი პეტიციის განხილვის თაობაზე განცხადების წარმდგენ სუბიექტს გადასცემს
საკრებულოს თავმჯდომარის ინდივიდუალური სამართლებრივი აქტით დადგენილი ნიმუშის მიხედვით,
მხარდამჭერთა სიის ბლანკებს, რომელიც უნდა შეიცავდეს მხარდამჭერის სახელს და გვარს, დაბადების
თარიღს (რიცხვი, თვე, წელი), საქართველოს მოქალაქის  პირადობის მოწმობის (პასპორტის) ნომერს,
რეგისტრაციის ადგილს, ხელმოწერის თარიღს და ხელმოწერას;

გ) საკრებულოს აპარატის მიერ გაცემულ თითოეულ ბლანკზე მითითებული უნდა იყოს ხელმოწერების
შეგროვებაზე პასუხისმგებელი პირის (მომხსენებლის/მომხსენებლების) სახელი, გვარი, დაბადების თარიღი,
პირადობის მოწმობის (პასპორტის) ნომერი, რეგისტრაციის ადგილი (პირადობის მოწმობის მიხედვით),
ხელმოწერით დადასტურების თარიღი, ხელმოწერა და  შესაბამისი საკონტაქტო ინფორმაცია;

დ) საკრებულოს აპარატის მიერ გაცემული ბლანკი დამოწმებული უნდა იყოს აპარატის უფლებამოსილი
თანამშრომლის მიერ. თითოეულ ბლანკზე შესაძლებელია არაუმეტეს, 50 ხელმოწერის განხორციელება;

ე) პეტიციის განხილვის თაობაზე განცხადების წარმდგენი სუბიექტი ვალდებულია საკრებულოს მიერ
გაცემული რეგისტრაციის მოწმობისა და შესაბამისი ბლანკების გადაცემიდან 45 სამუშაო დღის ვადაში,
უზრუნველყოს მუნიციპალიტეტის ტერიტორიაზე რეგისტრირებული ამომრჩევლების ამ მუხლის მე-4
პუნქტის „ა“ და „ბ“ ქვეპუნქტებით დადგენილი ოდენობის ხელმოწერათა შეგროვება და  საკრებულოსთვის
წარდგენა;

ვ) პეტიციის განხილვის თაობაზე განცხადების წარმდგენი სუბიექტის მიერ  საკრებულოში შესაბამისი
ოდენობის ხელმოწერათა წარდგენის შემდეგ, საკრებულოს აპარატის უფლებამოსილი პირი რეგისტრაციაში
ატარებს პეტიციას და 7 დღის ვადაში, შემთხვევითი შერჩევის საფუძველზე, ამოწმებს წარდგენილი სიის 20%-
ის ნამდვილობას;

ზ) ხელმოწერა ბათილად მიიჩნევა, თუ:

ზ.ა) მითითებული არ არის ან არასრულად არის მითითებული სახელი და გვარი;

ზ.ბ) მითითებული არ არის ან არასრულად არის მითითებული დაბადების თარიღი (რიცხვი, თვე, წელი);

ზ.გ) მითითებული არ არის ან არასრულად არის მითითებული რეგისტრაციის ადგილი (დასახლებული
პუნქტი, ქუჩა, სახლისა და ბინის ნომრები);

ზ.დ) ხელმოწერის თარიღი მითითებული არ არის ან არ ემთხვევა ამ კანონით განსაზღვრულ ამომრჩეველთა
სიის შედგენის ვადას;

ზ.ე) არ არის ხელმოწერილი ან ხელმოწერა შესრულებულია სხვა პირის მიერ და ამას წერილობით
ადასტურებს ამომრჩეველი, რომლის ნაცვლადაც შესრულებულია ხელმოწერა;

ზ.ვ) ამომრჩეველთა სიაში შეყვანილია სხვა დასახლებაში რეგისტრირებული ამომრჩეველი;

ზ.ზ) ხელმომწერი პირი წარდგენილი განცხადებით ადასტურებს, რომ ხელმოწერა შესრულებული იყო
მოტყუებით, მუქარით ან ძალდატანებით;

ზ.თ) არასრულად ან არასწორად არის მითითებული საქართველოს მოქალაქის პირადი ნომერი;

ზ.ი) ხელმოწერა შესრულებულია იმ ფურცელზე, რომელიც არ შეესაბამება ამომრჩეველთა სიის დადგენილ
და დამოწმებულ ფორმას.

თ) თუ ამომრჩეველთა ხელმოწერების რაოდენობა აღმოჩნდა დადგენილ მინიმალურ ოდენობაზე ნაკლები, ან
შემოწმების შედეგად გაბათილებული ხელმოწერების გათვალისწინებით,  ამომრჩეველთა ხელმოწერების
რაოდენობა 10%-ზე ნაკლებია, ამომრჩეველთა სიის გაბათილებული ნაწილი უბრუნდება საინიციატივო
ჯგუფს და ეძლევა 10 კალენდარული დღის ვადა ხარვეზის შესავსებად.

ი) ამ პუნქტის „თ“ ქვეპუნქტით გათვალისწინებული ამომრჩეველთა სიის შესწორებულ ნაწილს  კვლავ
ამოწმებს საკრებულოს აპარატის უფლებამოსილი პირი ზემოაღნიშნული წესით, 5  დღის ვადაში. თუ
ამომრჩეველთა ხელმოწერების რაოდენობა კვლავ დადგენილ მინიმალურ ოდენობაზე ნაკლები აღმოჩნდა,
ამომრჩეველთა სია მთლიანად ბათილდება და პეტიციის განხილვის თაობაზე განცხადების წარმდგენ
სუბიექტს მუნიციპალიტეტის საკრებულოს თავმჯდომარის ბრძანებით უარი ეთქმება პეტიციის წარდგენის
შესახებ განცხადების რეგისტრაციაზე.

9. პეტიციის წარმდგენი სუბიექტის მომხსენებელს/მომხსენებლებს უფლება აქვს/აქვთ, რეგისტრაციაში
გატარებაზე საკრებულოს თავმჯდომარის უარი საქართველოს კანონმდებლობის შესაბამისად
გაასაჩივროს/გაასაჩივრონ სასამართლოში.

10. ამ მუხლის მე-8 პუნქტის მოთხოვნები არ ვრცელდება ამ მუხლის მე-4 პუნქტის „გ“ ქვეპუნქტის
შემთხვევაში და საკრებულოს აპარატის უფლებამოსილი პირი მხოლოდ საერთო კრების ოქმის ნამდვილობას
ამოწმებს.

11. საკრებულოს აპარატი უზრუნველყოფს პეტიციის გამოქვეყნებას როგორც ელექტრონული, ასევე ბეჭდური
ფორმით, მისი რეგისტრაციიდან  10 დღის ვადაში.

12. პეტიცია  ბეჭდური ფორმით ქვეყნდება მუნიციპალიტეტის ადმინისტრაციულ შენობაში გამოყოფილი
განცხადებების დაფაზე და დასახლებებში კანონმდებლობით დადგენილი წესით.

13. ელექტრონული ფორმით პეტიცია ქვეყნდება მუნიციპალიტეტის საკრებულოს ოფიციალური ვებ გვერდის
მეშვეობით.

14. ამ მუხლის მე-2 პუნქტის „ა“ ქვეპუნქტით გათვალისწინებულ პეტიციას (ნორმატიული
ადმინისტრაციულ–სამართლებრივი აქტის პროექტის წარდგენა) საკრებულო განიხილავს და შესაბამის
გადაწყვეტილებას იღებს მუნიციპალიტეტის  საკრებულოს დადგენილების მიღებისათვის საქართველოს
ორგანული კანონის „ადგილობრივი თვითმმართველობის კოდექსი“ და  საკრებულოს რეგლამენტით
დადგენილი წესით.

15. ამ მუხლის მე-2 პუნქტის „ბ“ და „გ“ ქვეპუნქტებით გათვალისწინებული პეტიციის (მოსამზადებელი
ნორმატიული ადმინისტრაციულ-სამართლებრივი აქტის პროექტის ძირითადი პრინციპები ან კონკრეტული

წინადადებები; მუნიციპალიტეტისთვის ან/და დასახლებისთვის საერთო მნიშვნელობის პრობლემებიდან
გამომდინარე საკითხების საკრებულოს სხდომაზე შესწავლის, განხილვისა და გადაწყვეტის მოთხოვნა)
წარდგენის შემთხვევაში, საკრებულოს ბიუროს გადაწყვეტილებით, პეტიციის განხილვის თაობაზე
განცხადების რეგისტრაციიდან 7 დღის ვადაში, პეტიცია შესასწავლად გადაეცემა საკრებულოს შესაბამის
კომისიას ან  საკრებულოს,  საკრებულოს სამუშაო ჯგუფის შექმნის წინადადებით, ან აღნიშნული პეტიცია
უფლებამოსილების შესაბამისად, განსახილველად ეგზავნება მუნიციპალიტეტის მერს.

16. საკრებულოს კომისია ან სამუშაო ჯგუფი პეტიციას ამ მუხლის მე-15  პუნქტით განსაზღვრული წესით
მიღებიდან 15 დღის ვადაში განიხილავს და იღებს ერთ-ერთ შემდეგ გადაწყვეტილებას:

ა) პეტიციის შესაბამისად, საკრებულოს ნორმატიული სამართლებრივი აქტის პროექტის მომზადების
მიზანშეწონილად მიჩნევის თაობაზე;

ბ) ამ მუხლის მე-2 პუნქტის „გ“ ქვეპუნქტით გათვალისწინებული პეტიციის (მოსამზადებელი ნორმატიული
ადმინისტრაციულ-სამართლებრივი აქტის პროექტის ძირითადი პრინციპები ან კონკრეტული წინადადებები)
შესწავლისა და მუნიციპალიტეტის საკრებულოს სხდომისთვის განსახილველად წარდგენის თაობაზე;

გ) პეტიციის განხილვის მიზანშეუწონლად მიჩნევის თაობაზე.

17. მუნიციპალიტეტის მერისთვის პეტიციის გაგზავნის შემთხვევაში, საკრებულო უფლებამოსილია
მუნიციპალიტეტის მერს მოსთხოვოს პეტიციის განხილვის შედეგების შესახებ ანგარიშის ან/და პეტიციის
შესახებ დამატებითი ინფორმაციის  საკრებულოს სხდომაზე პირადად წარდგენა.

18. ამ მუხლის მე-14 პუნქტით გათვალისწინებული გადაწყვეტილებები მიღებიდან 5 დღის ვადაში უნდა
ეცნობოს პეტიციის განხილვის თაობაზე განცხადების   წარმდგენ სუბიექტს.

19. პეტიციის ინიციატორებს 1 კვირით ადრე მაინც უნდა ეცნობოთ მუნიციპალიტეტის
საკრებულოს/საკრებულოს კომისიის/სამუშაო ჯგუფის სხდომების გამართვის თარიღი, დრო და მდებარეობა. 

20. ამ მუხლის მე-16 პუნქტის „ა“ ქვეპუნქტით გათვალისწინებული გადაწყვეტილების მიღების შემთხვევაში, 1
თვის ვადაში, საკრებულოს სხდომას განსახილველად წარედგინება შესაბამისი ნორმატიული
ადმინისტრაციულ-სამართლებრივი აქტის პროექტი, რომელსაც საკრებულო განიხილავს საქართველოს
ორგანული კანონის „ადგილობრივი თვითმმართველობის კოდექსი“ და საკრებულოს რეგლამენტით
დადგენილი წესით.

21. ამ მუხლის მე-16 პუნქტის „ბ“ ქვეპუნქტით გათვალისწინებული გადაწყვეტილების მიღების შემთხვევაში,
გადაწყვეტილების მიღებიდან 1 თვის ვადაში მზადდება პეტიციის შესახებ დასკვნა და პეტიცია დასკვნასთან
ერთად განსახილველად წარედგინება მუნიციპალიტეტის საკრებულოს სხდომას. საკრებულო პეტიციასთან
დაკავშირებით შესაბამის გადაწყვეტილებას იღებს 1 თვის ვადაში.

22. ამ მუხლის მე-16 პუნქტის „გ“ ქვეპუნქტით გათვალისწინებული გადაწყვეტილების მიღების შემთხვევაში,
აღნიშნული გადაწყვეტილება მიღებიდან 15 კალენდარული დღის ვადაში წარედგინება მუნიციპალიტეტის
საკრებულოს, რასაც იგი ცნობად იღებს ან არ ეთანხმება შესაბამისი კომისიის/სამუშაო ჯგუფის
გადაწყვეტილებას და იღებს განსხვავებულ გადაწყვეტილებას.

23. ამ მუხლის მე-20 და 22–ე პუნქტებით განსაზღვრული ვადები მუნიციპალიტეტის საკრებულოს
გადაწყვეტილებით შეიძლება 1 თვით გაგრძელდეს.

24. მუნიციპალიტეტის მერი ვალდებულია განიხილოს საკრებულოს ბიუროს მიერ, უფლებამოსილების
შესაბამისად, გადაგზავნილი პეტიცია და განხილვის შედეგების შესახებ აცნობოს საკრებულოს და პეტიციის
წარმდგენ სუბიექტს, პეტიციის განსახილველად მიღებიდან 1 თვის ვადაში. ეს ვადა  საკრებულოს ბიუროს
თანხმობით შეიძლება 1 თვით გაგრძელდეს.

25. საკრებულოს/საკრებულოს კომისიის /სამუშაო ჯგუფის სხდომაზე პეტიციას წარადგენს/წარადგენენ და
საკრებულოს/საკრებულოს კომისიის/სამუშაო ჯგუფის სხდომაში სათათბირო ხმის უფლებით
მონაწილეობს/მონაწილეობენ პეტიციის წარმდგენი სუბიექტის მომხსენებელი/მომხსენებლები, საქართველოს
ორგანული კანონის  „ადგილობრივი თვითმმართველობის კოდექსი“ 87-ე მუხლის მე-4 პუნქტის შესაბამისად.

26. პეტიციის განხილვის შემდეგ მუნიციპალიტეტის საკრებულო შესაბამის გადაწყვეტილებას მიღებიდან 10
დღის ვადაში აცნობებს პეტიციის განხილვასთან დაკავშირებულ განცხადების წარმდგენ სუბიექტს, გარდა ამ

მუხლის 27–ე პუნქტით გათვალისწინებული შემთხვევისა.

27. თუ პეტიცია საერთო კრების მიერ არის წარდგენილი, პეტიციის განხილვის შედეგების შესახებ
ინფორმაცია მუნიციპალიტეტის ორგანოების შესაბამისმა მოსამსახურეებმა საერთო კრებას უნდა
წარუდგინონ უშუალოდ – შესაბამისი გადაწყვეტილების მიღებიდან 1 თვის ვადაში ან/და უნდა წარუდგინონ
საერთო კრების რჩეულს – შესაბამისი გადაწყვეტილების მიღებიდან 10 დღის ვადაში.“

15. 127-ე მუხლი შეიცვალოს  და ჩამოყალიბდეს  შემდეგი რედაქციით:

„მუხლი 127. დასახლების საერთო კრება

1. მუნიციპალიტეტის ორგანოები ვალდებულნი არიან უზრუნველყონ საერთო კრების უფლებამოსილებას
მიკუთვნებული საკითხების განხილვისათვის აუცილებელი პროექტებისა და ინფორმაციების წარდგენა
საერთო კრებისთვის, საქართველოს ორგანული კანონით „ადგილობრივი თვითმმართველობის კოდექსი“,
„დასახლების საერთო კრების ტიპური დებულების დამტკიცების თაობაზე“ ქალაქ ქუთაისის
მუნიციპალიტეტის საკრებულოს დადგენილებითა და მუნიციპალიტეტის სხვა ადმინისტრაციულ-
სამართლებრივი აქტებით დადგენილი წესისა და ამ რეგლამენტის შესაბამისად.

2. მუნიციპალიტეტის ორგანოები და თანამდებობის პირები, უფლებამოსილების ფარგლებში ვალდებული
არიან:

ა) განიხილონ საერთო კრების გადაწყვეტილება და განხილვის შედეგების შესახებ დასაბუთებული პასუხი
გონივრულ ვადებში აცნობონ საერთო კრების წარმართვაზე (თავმჯდომარეობაზე) უფლებამოსილ პირს;

ბ) დასახლების საერთო კრებას დამტკიცებამდე ორი კვირით ადრე მაინც, გადაუგზავნონ ინფორმაცია
დასახლების ტერიტორიაზე განსახორციელებელი პროექტებისა და მუნიციპალური პროგრამების,
მუნიციპალიტეტის ბიუჯეტის, დასახლებათა საზღვრების ცვლილების თაობაზე;

გ) უზრუნველყონ დასახლებათა საერთო კრების ჩატარების ორგანიზაციული, მატერიალურ-ტექნიკური
მხარდაჭერა;

დ) საერთო კრების მიერ შეთავაზებული საკითხის განხილვამდე 3 სამუშაო დღით ადრე მაინც,
უზრუნველყონ შესაბამისი დასახლების რჩეულის წინასწარი ინფორმირება, იმ შემთხვევაში, თუკი საერთო
კრებას ჰყავს რჩეული.“

3. დასახლების საერთო კრების მოწვევისა და საქმიანობის ხელშეწყობის სფეროში მუნიციპალიტეტის
საკრებულოს უფლებამოსილებას განეკუთვნება:

ა) დასახლების საერთო კრების ტიპური დებულების დამტკიცება;

ბ) მუნიციპალიტეტის მერის  მიერ დასახლების საერთო კრების მოწვევის პროცედურის განსაზღვრა;

გ) საერთო კრების მიერ წარდგენილი პეტიციის განხილვა.“

16. 130-ე მუხლი შეიცვალოს და ჩამოყალიბდეს შემდეგი რედაქციით:

„მუხლი 130. საკრებულოს წევრის ანგარიში

1. საკრებულოს წევრი (მათ შორის საკრებულოს თანამდებობის პირიც) მოვალეა საკრებულოს თავმჯდომარის
მიერ დამტკიცებული გრაფიკის შესაბამისად წელიწადში ერთხელ მაინც წარუდგინოს ანგარიში
ამომრჩევლებს.

2. საკრებულოს წევრის  ანგარიშის წარდგენის დღე, ადგილი და საათი ამ რეგლამენტის 134-ე მუხლით
დადგენილი წესით ქვეყნდება საკრებულოს აპარატის მიერ ანგარიშის წარდგენამდე ერთი კვირით ადრე
მაინც.

3. ანგარიშის მოსმენის შემდეგ სხდომაში მონაწილე ამომრჩევლებს ეძლევათ საშუალება გამოთქვან თავის
შენიშვნები და წინადადებები და შეაფასონ საკრებულოს წევრის საქმიანობა.“

17. 131-ე მუხლის მე-3 და მე-6 პუნქტები  შეიცვალოს და ჩამოყალიბდეს შემდეგი  რედაქციით:

„3. საკრებულოს თავმჯდომარის ანგარიშის წარდგენის დღე, ადგილი და საათი ამ რეგლამენტის 134-ე
მუხლით დადგენილი წესით, ქვეყნდება საკრებულოს აპარატის მიერ, ანგარიშის წარდგენამდე ერთი კვირით
ადრე მაინც.“

„6. საკრებულოს მუშაობის ანგარიში განიხილება საზოგადოებრივი დარბაზის მიერ (მისი არსებობის
შემთხვევაში). საკრებულოს მუშაობის შეფასების მიზნით შეიძლება ჩატარდეს საზოგადოებრივი აზრის
შესწავლა ამ რეგლამენტის 126–ე მუხლით დადგენილი ფორმებით.“

18. 132–ე მუხლის მე-2 პუნქტი შეიცვალოს და ჩამოყალიბდეს შემდეგი  რედაქციით:

„2. საკრებულო საზოგადოებრივ დარბაზთან (მისი არსებობის შემთხვევაში) ერთად განიხილავს და აფასებს
გამოქვეყნებულ ანგარიშს, ანგარიშის გამოქვეყნებიდან არა უადრეს 10 დღისა.“

19. 133–ე მუხლის მე-2 პუნქტი შეიცვალოს და ჩამოყალიბდეს შემდეგი  რედაქციით:

„2. საზოგადოებრივი აზრის შესწავლის ფორმას განსაზღვრავს საკრებულოს თავმჯდომარე საზოგადოებრივ
დარბაზთან (მისი არსებობის შემთხვევაში) შეთანხმებით.“

20. 134–ე მუხლი შეიცვალოს და ჩამოყალიბდეს შემდეგი რედაქციით:

„მუხლი 134. ადგილობრივი თვითმმართველობის ორგანოების და თანამდებობის პირების საქმიანობის
ამსახველი დოკუმენტების გამოქვეყნება და მათი ხელმისაწვდომობის უზრუნველყოფა

1. საკრებულოს აპარატი ვალდებულია პროაქტიულად გამოაქვეყნოს ელექტრონული ფორმით,
მუნიციპალიტეტის საკრებულოს ელექტრონულ რესურსზე ან ბეჭდური ფორმით, ადგილობრივი
თვითმმართველობის შენობაში განთავსებულ საინფორმაციო დაფაზე:

ა)  ცნობა საკრებულოს, საკრებულოს ბიუროს, საკრებულოს კომისიის სხდომის ჩატარების ადგილის, დროისა
და დღის წესრიგის თაობაზე – შესაბამისი სხდომის გამართვამდე 7 დღით ადრე მაინც, გადაუდებელი
აუცილებლობისას საკრებულო უფლებამოსილია სხდომა ჩაატაროს ამ პუნქტში მითითებული ვადის
დაუცველად;

ბ) მუნიციპალიტეტის მომავალი წლის ბიუჯეტის პროექტი – მერის მიერ  საკრებულოსათვის წარდგენიდან 5 
დღის ვადაში;

გ) საკრებულოს მიერ დამტკიცებული მუნიციპალიტეტის  წლიური ბიუჯეტი – მისი ძალაში შესვლიდან 10
დღის ვადაში ;

დ) საანგარიშო წლის მუნიციპალიტეტის ბიუჯეტის შესრულების ანგარიში – საკრებულოსათვის მისი
წარდგენიდან 10 დღის  ვადაში;

ე) საკრებულოს თანამდებობის პირების მიერ მოქალაქეთა მიღების გრაფიკი – გრაფიკის დამტკიცებიდან 2
დღის ვადაში;

ვ) მოსახლეობის გამოკითხვის შედეგები – შედეგების შეჯამებიდან 5 დღის ვადაში;

ზ) საკრებულოს წევრის მიერ ამომრჩეველთა მიღების დღე, ადგილი და საათი – მიღების დაწყებამდე ერთი
კვირით ადრე მაინც;

თ) საკრებულოს წევრის მიერ მოსახლეობასთან შეხვედრის დღე, ადგილი, საათი და დღის წესრიგი (მისი
არსებობის შემთხვევაში) – შეხვედრამდე ერთი კვირით ადრე მაინც;

ი) საკრებულოს თავმჯდომარისა და საკრებულოს წევრის მიერ გაწეული მუშაობის შესახებ ანგარიში –
ანგარიშის წარდგენიდან 10 დღის ვადაში;

კ) საკრებულოს, საკრებულოს ბიუროს, საკრებულოს კომისიის მუშაობის წლიური ანგარიში – წარდგენიდან 5
დღის ვადაში;

ლ) მერის, მერიის სამსახურების უფროსებისა და მერიის ტერიტორიულ ორგანოთა ხელმძღვანელების

წლიური ანგარიში გაწეული საქმიანობის შესახებ - წარდგენიდან 10 დღის ვადაში;

მ) პეტიცია– მისი რეგისტრაციიდან 10 დღის ვადაში;

ნ) საკრებულოს, საკრებულოს ბიუროს, საკრებულოს  კომისიების სხდომების ოქმები –  შესაბამისი სხდომის
გამართვიდან 10 დღის ვადაში;

ო) საჯარო ინფორმაციის გამოქვეყნებასთან დაკავშირებით, ქალაქ ქუთაისის მუნიციპალიტეტის საკრებულოს
შესაბამისი სამართლებრივი აქტით განსაზღვრული სხვა ინფორმაცია.

2. იმ შემთხვევაში, თუ  გამოსაქვეყნებელი ინფორმაცია დიდი მოცულობისაა და მისი სრულად გამოქვეყნება
ვერ ხერხდება ადგილობრივი თვითმმართველობის შენობაში განთავსებულ საინფორმაციო დაფაზე,
აუცილებელია, აღნიშნულ ადგილას მიეთითოს დოკუმენტის შესაბამისი რეკვიზიტები (სათაური, მიმღები
ორგანო, მიღების თარიღი, დოკუმენტის ნომერი) და ადგილი, სადაც შესაძლებელია დოკუმენტის სრული
ვერსიის გაცნობა და ასლის გადაღება.“
მუხლი 2
დადგენილება ამოქმედდეს გამოქვეყნებისთანავე.

თავმჯდომარის მოადგილე ბექა ყანჩელი

